
				Ĉi tiu paĝo estis validigita
III.
HIMNO DUM SUBIRO DE L’ SUNO
SUR LA MARO.
(El Juljusz Słowacki).




Mi malĝojas, Sinjoro! Por mi okcidente

Vi etendis arkaron, radie brilantan,

Kaj estingas en akvo lazura silente

Vian stelon flamantan.

Kvankam maron, ĉielon Vi kovras per oro,
Mi malĝojas, Sinjoro!

Kiel spikoj malplenaj, kun kapo levita

Jen mi staras, malplena kaj sata de ĝuoj;

Por la homoj sur mia vizaĝo medita:

Trankvilec’ de helbluoj.

Sed por Vi mi malfermos profundon de l’ koro:
Mi malĝojas, Sinjoro!

Kiel plore patrinan foriron ekplendas

Infaneto, mi preskaŭ larmigas pupilon,

Rigardante, ke suno el ond’ al mi sendas

Sian lastan rebrilon.

Kvankam morgaŭ ekbrilos ĉielruĝa koloro,
Mi malĝojas, Sinjoro!

